
Kirish 

Yangi pedagogik metodikalar o‘qituvchiga o‘quvchi faoliyatini nazorat qilish emas, balki 

uni o‘z bilim olishini boshqarishga, o‘z-o‘zini baholashiga, o‘z bilim darajasini tahlil qilishi va 

aniqliklar kiritishiga yo‘naltirishni taklif etadi. Bu jihatdan qaralganda metakognitiv o‘qitish 

usullari boshlang‘ich ta’lim maktablarida o‘quvchilar ongining faolligini oshirish, bilimlarni 

puxta egallash, yangi bilimni ongli tarzda o‘zlashtirish jarayonlarini ta’minlashga xizmat qiladi. 

O‘qitishning mazkur usullarida asosiy e’tibor o‘quvchining o‘qish jarayonini nazorat qilishiga, 

o‘zining bilim olishini davom ettirish va rivojlantirish sohasida tashkil etilganligi bilan alohida 

ajralib turadi. Ta’kidlash joizki, boshlang‘ich ta’limda o‘quvchilarda o‘qilgan matnni tushunish, 

https://doi.org/10.47390/ydif-y2026v2i3/n15

asosiy mazmunini idrok etish, muhim tafsilotlarni aniqlash, matn bo‘yicha savollar yarata olish, 

tanqidiy yondashuvni shakllantirish kabi ko‘nikmalar ham zamonaviy ta’limda yuksak 

qadriyatga aylanmoqda. Mazkur ko‘nikmalarni rivojlantirish uchun esa faqat an’anaviy 

yondashuvlar emas, balki metakognitiv yondashuvlar va ularning elementlari keng tatbiq 

etilmoqda. Bu borada ta’lim jarayonida turli metakognitiv o‘qitish usullaridan tizimli va 

maqsadli foydalanish o‘quvchini faol ishtirokchi, mustaqil bilim oluvchi hamda o‘z faoliyatini 

boshqarishga qodir shaxs sifatida shakllanishiga zamin yaratadi. [1] 

O‘quvchilarni o‘qilgan matnni chuqur idrok etishga yo‘naltirish uchun metakognitiv 

o‘qitish usullarida asosan bir nechta asosiy bosqichlardan foydalaniladi. Bunday bosqichlarga 

o‘qishdan avvalgi taxminlarni ilgari surish, o‘qish jarayonida tushunmagan joylarga izoh topish, 

o‘qib bo‘lgach matn mazmunini tahlil qilish va asosiy g‘oyani ajratib ko‘rish hamda mustaqil 

xulosalar chiqarish kiradi. Dastlabki bosqichlarda o‘quvchi o‘qiladigan matn haqida o‘z 

taxminlarini bildiradi va bu orqali matn mazmunini oldindan anglashga harakat qiladi. Bu 

bosqich o‘quvchilarda matnga nisbatan qiziqish uyg‘otadi va kognitiv jarayonlarni 

faollashtiradi. Keyingi bosqichda o‘quvchi matnni o‘qish davomida o‘zining tushunmagan, 

noaniq bo‘lgan joylarini aniqlaydi. Mazkur bosqichda metakognitiv strategiyalarning ahamiyati 

undan iboratki, o‘quvchi turli mulohazalar orqali, ba’zan bo‘shliqlarni to‘ldirish, savollar berish, 

asosiy va ikkinchi darajali fikrlarni farqlash orqali o‘zining o‘qish jarayonini o‘zi boshqaradi. Bu 

esa o‘z-o‘zini rivojlantirish, xatolarni anglash va to‘g‘rilash hamda mustaqil bilim olishning 

mustahkamlanishiga olib keladi. [2] 

Metakognitiv o‘qitish usullarining samaradorligi ularni o‘quvchilar o‘zlashtirayotgan 

bilimlarni chuqur anglab olishiga xizmat qilishi bilan ham aniqlanadi. Ushbu metodlarni 

qo‘llash natijasida o‘quvchilar o‘qish davomida yoki o‘qib bo‘lganidan so‘ng o‘z-o‘ziga savollar 

beradi, o‘z bilim holatini tekshiradi, noaniqlik yuzaga kelsa, uni bartaraf etishga harakat qiladi. 

O‘zida mavjud bilim va ko‘nikmalarni takomillashtirishga intiladi, yangi bilimni avvalgi 

bilimlari bilan taqqoslab, mantiqiy bog‘liqliklarni o‘rnatadi. Buning natijasida, o‘quvchilar matn 

bazasidagi bilimlarni chuqur tahlil qiladi va mustaqilishga qadam qo‘ya boshlaydi. 

Metakognitiv o‘qitish usullarini tizimli va puxta joriy qilishda o‘qituvchi faoliyatining ahamiyati 

beqiyosdir.[3] 

Ta’lim jarayonida metakognitiv usullarning samarali tashkil qilinishi, har bir o‘quvchi 

uchun individual yondashishni, har bir o‘quvchi ehtiyojiga mos strategiyalar ishlab chiqishni 

ham nazarda tutadi. O‘qituvchi har o‘quvchining shaxsiy intellektual salohiyati, idrok qilish 

tezligi, bilimga bo‘lgan qiziqishi va mustaqil fikrlash darajasiga e’tibor qaratadi. Bu esa, o‘z 

navbatida, har bir o‘quvchining o‘qish faoliyatini natijali tashkil etishga yordam beradi. 

Xulosa: 

Xulosa qilib aytganda, boshlang‘ich ta’limda o‘quvchilarning o‘qilgan matnni tushunish 

ko‘nikmalarini shakllantirishda metakognitiv o‘qitish usullaridan foydalanish zamonaviy 

pedagogikaning muhim talablaridan biri bo‘lib qolmoqda. Mazkur usullarni tizimli tatbiq qilish 

natijasida o‘quvchilarda chuqur bilim olish, mustaqil fikrlash, o‘z bilim holatini tahlil qilish, 

matnga ijodiy va tanqidiy yondashish, axborotni o‘zlashtirish, tahlil qilish va umumlashtirish, 

hayotiy muammolarni hal etish, anglash va mustahkamlash kabi ko‘nikmalar barqaror 

shakllanadi. Ta’lim samaradorligi oshadi, o‘quvchilar bilim olishga, o‘qishga, yangilik izlashga 

va hayotga faolroq kirishadi. Shu sababli, boshlang‘ich ta’limda metakognitiv yondashuv 

asosidagi o‘qitish strategiyalari va usullarini keng va maqsadli qo‘llash kelajak avlodlarni 

mustaqil, tafakkur egasi, bilim olishga oshno hamda jamiyatga munosib shaxs sifatida 

shakllantirishda muhim omilga aylanadi. 

